
Iwe Ifihan 1: 9-20

Johanu ni Patimọsi

Iwe Ifihan 1:9,

“Emi Johanu, arakunrin yin ati alabapin pẹlu yin ninu wahala ati ijọba ati suuru ti n bẹ ninu 
Jesu, wà ninu erékùṣù ti a n pe ni Pátímọ́sì, nitori Ọrọ Ọlọrun, ati nitori ẹri Jesu Kristi”.

A fun Johanu ni awọn iran ti o tẹlera wọn lẹsẹẹsẹ wọnyi ti ìsípayá Ẹni Ti Jesu Kristi i ṣe nigba ti a le e 
danu kuro ni ilu si erekuṣu Patimọsi. Erekuṣu kekere yii jẹ ọgbọn ibusọ si eti bebe Asia Minor, ninu Okun 
Aegean. Nitori wi pe erekuṣu yii jẹ kikida apata, ti ejo, alangba ati àkeekèé si gba ibẹ kan, ko wulo pupọ fun 
ìṣòwò. Nitori naa Ijọba-nla Roomu lo o gẹgẹ bi ibi ti a ti n fi ìyà-jẹni, ani ibi ti a n ko awọn ọdaran ti o buru jai, 
awọn ẹlẹwọn nitori ọrọ oṣelu, abb., pamọ si.

Iwọ yoo ṣe akiyesi wi pe Johanu pe ara rẹ fun awọn Kristiani ni, arakunrin wọn ninu ipọnju. Igba naa ni 
àkókó ti ijọ àkókó n dojukọ inunibini nla. Ki i ṣe wi pe, “a n sọ ọrọ-odi si ẹsin wọn ni ibi gbogbo” nikan, ṣugbọn 
a sọ awọn eniyan naa paapaa si ọgba ẹwọn, a si n pa wọn. Johanu, gẹgẹ bi ogunlọgọ miiran, n jiya bayi ninu 
túbú fun Ọrọ Ọlọrun ati ẹri Jesu Kristi. Nigba ti a mu un, wọn gbiyanju lati pa a nipa sise e ninu epo fun 
wakati mẹrinlelogun, ṣugbọn pabo ni eyi jasi. Nigba naa ni awọn agbèfọ́ba onínúfùfù ti ko ri ohunkohun ti wọn 
lee tun fi Johanu ṣe mọ́ da a lẹbi wi pe ajẹ ni, wọn si sọ ọ si erekuṣu Patimọsi. Ṣugbọn Ọlọrun wà pẹlu rẹ, a 
si da ẹmi rẹ si lati fi erekuṣu naa silẹ pada lọ si Efesu ni ibi ti o ti tẹsiwaju gẹgẹ bi oluṣọ-agutan titi di ọjọ iku 
rẹ.

Láààrín ọdun meji gbako ni Johanu fi ri awọn iran naa, ani ọdun 95-96 L.I.A.O. Awọn iran wọnyi jẹ eyi ti o 
ṣe pataki julọ ninu gbogbo awọn iran ti n bẹ ninu Ọrọ Ọlọrun. Ami ni a fi kọ gbogbo Iwe Ifihan, nitori naa ẹgan 
ati ariyanjiyan pọ lori Rẹ. Ṣugbọn ontẹ Ọlọrun wa lori Rẹ. Eleyi jẹ ki O ṣe e gbẹkẹle, ki O si ni iye lori gidigidi 
fun gbogbo awọn ti n ka A, tabi ti n gbọ Ọrọ Mimọ inu Rẹ.

NINU ẸMI NI ỌJỌ OLUWA

Iwe Ifihan 1:10,

“Mo wa ninu Ẹmi ni Ọjọ Oluwa, mo si gbọ Ohùn nla kan lẹyin mi, bi ìró ipè.”

“Mo wa ninu Ẹmi”. “Njẹ eyi ko ha dun un gbọ leti bi? Eyi wun mi. O lee pe awọn ọrọ wọnyi ni, ”Gbogbo 
ohun ti igbesi aye Kristiani jẹ“. Bí a óò bá gbé gẹgẹ bi Kristiani, a gbọdọ wà ninu Ẹmi RẸ. Johanu ko sọrọ 
nipa wíwà ninu ẹmi ohun tikalara rẹ. Iyẹn ko ba tí lee mu awọn iran wọnyi wá. O ni lati jẹ Ẹmi Ọlọrun. Ayaafi 
bi Ẹmi Ọlọrun ba wà pẹlu awa naa, ofo ni gbogbo akitiyan wa. Pọọlu sọ wi pe, ”Emi yoo gbadura ninu Ẹmi, 
emi yoo kọrin ninu Ẹmi, emi yoo si gbe igbesi aye mi ninu Ẹmi“. Bi ohun rere kan yoo ba tọ́ mi wa, Ẹmi 
Ọlọrun ni lati si i paya, ki a si fi ẹsẹ rẹ mulẹ nipa Ọrọ Ọlọrun, ki o si farahan-fun-aye-ri nipa awọn eso rẹ. Bi o 
ṣe di dandan gbọn ọn fun Johanu lati wa ninu Ẹmi Ọlọrun lati gba awọn iṣipaya nla-nla wọnyi tààràtà lọtun 
lati ọwọ Jesu, bẹẹ naa ni awa pẹlu gbọdọ wa ninu Ẹmi Ọlọrun lati lee lóye awọn iṣipaya ti Ọlọrun ti fun wa 
ninu Ọrọ Rẹ lati gbe igbesi aye wa nipasẹ wọn, nitori wi pe Ẹmi Ọlọrun kan naa ni.

Wo o lọna yii. Ọpọlọpọ ni o n ka Iṣe Aposteli 2:38 ni ibi ti Bibeli ti sọwi pe,

“Ẹ ronupiwada, ki a si baptisi olokuluku yin ni Orukọ Jesu Kristifun idariji ẹṣẹ yin, ẹyin yoo 
si gba ẹbun Ẹmi Mimọ,”

wọn a si maalọ ni ti wọn. Wọn ko loye ohun ti O n sọ. Ti wọn ba loye rẹ nipa wíwà ninu Ẹmi Ọlọrun ni, 
wọn yoo mọn wi pe bi wọn ba fẹ gba Ẹmi Mimọ, wọn ni lati ronupiwada ki a si rì wọn bọmi ni Orukọ Jesu 
Oluwa, nigba naa yoo wa di dandan gbọn ọn fun Ọlọrun lati mu Ọrọ Rẹ ṣẹ nipa kikun wọn pẹlu Ẹmi Mimọ. 
Wọn ko fi igba kan wọ inu Ẹmi Rẹ, ti o ba jẹ wi pe wọn wọ inu Ẹmi Rẹ ni, yoo ṣẹlẹ gẹgẹ bi Ọrọ Ọlọrun ti wi. 
Gbadura si Ọlọrun fun iṣipaya lati ọwọ Ẹmi Rẹ. Eyi ni igbesẹ akọkọ. Wọ inu Ẹmi Ọlọrun.

Jẹ ki n lo apejuwe miiran. Jẹ ki a gba wi pe o nilo imularada. Kin ni Ọrọ Ọlọrun wi? Gbogbo wa ni a ti ka 
A ni aimoye igba ṣugbọn ti a ko si ninu Ẹmi Ọlọrun nigba ti a n ka A. Njẹ a beere lọwọ Ọlọrun fun Ẹmi Rẹ lati

kọ wa ni otitọ Rẹ gan an bi? Ti o ba jẹ wi pe a ṣe bẹẹ, a o pe awọn alagba ijọ, a o jẹwọ ẹṣẹ wa, wọn o si ta 
òróró le wa lori, wọn o si gbadura fun wa, ibẹ ni aisan naa yoo si pari si. O lee ma ṣẹlẹ loju ẹsẹ̀, ṣugbọn ninu 
Ẹmi Ọlọrun, gbogbo rẹ ti pari. Ko si ile ẹjọ kòtẹ́milọ́rùn kankan mọ.Ọlọrun yoo mu Ọrọ Rẹ ṣẹ. Aaa, o yẹ ki a 
wà ninu Ẹmi Ọlọrun, nigba naa ohun gbogbo yoo di ṣiṣe. MA ṢE ṢE OHUN TI ỌRỌ ỌLỌRUN WI ṢAAJU 
WIWỌ INU ẸMI ỌLỌRUN. KỌKỌ WỌ INU ẸMI ỌLỌRUN, NIGBA NAA NI KI O WA ṢE OHUN TI ỌRỌ 
ỌLỌRUN WI, KI O SI WA WO OHUN TI ỌLỌRUN YOO ṢE.

Nje, o ti kiyesi i ri bi ẹmi awọn ohun aye ṣe maa n gbe awọn eniyan aye wọ bi? Wọn maa nlọ si ibi ere 
bọọlu, idije ere idaraya, ati ile ijo wọn. Wọn maa n wọ inu ẹmi awọn nnkan wọnyi ni. Wọn ki i joko sibẹ 
laibikita si ohun ti o n ṣẹlẹ gẹgẹ bi kòkànmí tabi kútaántì. Wọn ma n túraká nibẹ ni, wọn o si dara pọ mọ ohun 
ti n ṣẹlẹ. Ṣugbọn wọn maa n korira awọn Kristiani gidigidi nitori wi pe awọn Kristiani maa n wọ inu Ẹmi Ọrọ 
Ọlọrun. Wọn n pe wa ni agba-wèrè-mẹ́sìn ati ẹlẹsin-alákatakítí. Ko si ohunkohun ti wọn ko lee ṣe lati fi ikorira 
ati atako wọn han. Ṣugbọn ma da wọn lohun. Ko yẹ ki o ya ọ lẹnu ni igba ti o mọn ibi ti o ti n bọ. Ma da wọn 
lohun, ṣugbọn ṣaa tẹsiwaju ki o si wọ inu Ẹmi ijọsin.

Ẹmi wa mọ́n. Ọ̀tun ni. Ògidì haun-un-haun-un ni. Ẹmi wa farabalẹ, ki i ṣe kántankàntan, ṣugbọno si kun 
fun ayọ Oluwa. O yẹ ki Kristiani jẹ ẹni ti ayọ rẹ n ru bi ọti, ki o si kun fun inu didun ninu Oluwa, gẹgẹ bi o ṣe 
maa n ri pẹlu awọn eniyan aye nigba ti wọn ba n jẹ igbadun , ti wọn si n yọ ninu awọn fàájì aye. Eniyan ẹlẹran 
ara kan naa ni awọn Kristiani ati awọn alaigbagbọ; awọn mejeeji ni o ni ìsọ-yìgì-ara. Iyatọ ti o wa láàárín 
Kristiani ati alaigbagbọ ni wi pe ifẹ ọkan ati isọ-yigi-ara ti awọn Kristiani ko duro lori ohun miiran bikoṣe lori 
Oluwa Ọga Ogo ati ifẹ Rẹ, nigba ti awọn alaigbagbọ n tẹ́ ifẹkufẹ ara lọrun.

Nisisinyi, Ọrọ Ọlọrun wi pe Johanu wa ninu Ẹmi Ọlọrun ni Ọjọ Oluwa.

Umm, eleyi jẹ ẹsẹ Bibeli lori eyi ti awọn eniyan ni ede-aiyede. Ki i ṣe wi pe o yẹ ki o ri bẹẹ, ko si yẹ ki o ri 
bẹẹ, ṣugbọn awọn kan ko ṣaa loye ohun ti Ọrọ Ọlọrun n sọ ni pàtó ni.

Ni àkọ́kọ́, a ri awọn eniyan daradara kan ti n pe Ọjọ Oluwa ni Ọjọ Isinmi, eyi ti o ja si Ọjọ abamẹta lọdọ 
wọn. Bẹẹ naa ni a ri awọn iyoku ti wọn n pe Ọjọ Oluwa ni Ọjọ Aiku, ọjọ kin-in-ni ọsẹ. Ṣugbọn bawo ni o se 
lee jẹ eyi-keyi ninu awọn ọjọ mejeeji wọnyi, tabi ọjọ mejeeji paapaa lapapọ; nitori wi pe Johanu wa ninu Ẹmi o 
si gba awọn iran naa láàárín ọdun meji gbako. Ọtitọ ọrọ naa ni wi pe, a gba Johanu soke ninu Ẹmi, a si mu 
un ri Ọjọ Oluwa, eyi ti n bọ wa ni ọjọ iwaju. Bibeli sọrọ nipa Ọjọ Oluwa eyi ti yoo wa ni ọjọ iwaju; ni igba atijọ 
naa lọhun, Johanu ri awọn nnkan naa ti yoo ṣẹlẹ ni awọn ọjọ iwaju. Lati lee fi ọkan wa balẹ ki a to ṣe 
ẹkunrẹrẹ alaye lori ọrọ yii, ẹ jẹ ki a wadi ohun ti Sabaati jẹ ni tootọ loni.

Sabaati, gẹgẹ bi a ṣe mọn ọn lati inu Majẹmu Titun, KI I ṢE pipa ọjọ kan mọ. A ko ni ofin kankan rara ti o 
ni ki a pa ọjọ Abamẹta mọ gẹgẹ bi Sabaati, bẹẹ si ni a ko ni ofin kankan lati pa ọjọ kin-in-ni ọsẹ, eyi ti i ṣe Ọjọ 
Aiku mọ gẹgẹ bi Sabaati. Eyi ni otitọ Sabaati ti o tumọn si “isinmi”. Heberu 4:8, “Nitori ibaṣe pe Jesu ti fun 
wọn ni isinmi, (tabi ọjọ isinmi), Oun ki ba ti sọrọ nipa ọjọ miiran, lẹyin naa. Nitori naa isinmi kan (pipa ọjọ 
isinmi mọ) kù fun awọn eniyan Ọlọrun. Nitori wi pe ẹni ti o ba bọ sinu Isinmi Rẹ, oun pẹlu sinmi kuro ninu iṣẹ 
tirẹ, gẹgẹ bi Ọlọrun ti sinmi kuro ninu Tirẹ.” Njẹ o gbọ apola gbolohun ti o jẹ kókó ni abala ti o gbẹyin ninuẹsẹ 
ti a ka yii? “Ọlọrun fi opin si iṣẹ Rẹ”. Ọlọrun fun Israẹli ni ọjọ Keje gẹgẹ bi Sabaati wọn ni iranti iṣẹ Oun 
Tikalararẹ ninu eyi ti O dá aye ati ohun gbogbo ti o wa, ti O si fi opin si ẹ̀dá dídá. O fi opin si iṣẹ Rẹ, O sinmi. 
Wayi o, o dara lati fun awọn eniyan ti o jìjọ wà loju kan naa ni akoko isinmi, Sabaati kan naa lati pa mọ. Loni, 
nigba ti idaji aye ba wa ninu imọlẹ, iyoku aye yoo wa ninu okunkun, nitori naa pípa ọjọ kan ṣoṣo mọ ko lee 
ṣiṣẹ rara. Ṣugbọn alaye ọgbọn ori eniyan lasan ni eyi jẹ.

Ẹ jẹ ki a wo ohun ti Bibeli kọ́ ni nipa isinmi Sabaati yii. “Nitori ẹni ti o ti wọ inu isinmi Rẹ”. Wiwọ inu isinmi 
yii ki i ṣe wiwọ ọ nikan bikoṣe gbigbe inu isinmi naa. O jẹ 'Isinmi Ainipẹkun' eyi ti ọjọ keje jẹ afiwe rẹ. 'Eeje' 
duro fun ipari, 'Ẹẹjọ' duro fun ibẹrẹ ọ̀sẹ̀ miiran lẹyin ọjọ keje. Ajinde Jesu ṣẹlẹ ni ọjọ kin-in-ni ọ̀sẹ̀ eyi ti o fun 
wa ni Iye Ainipẹkun ati Isinmi Sabaati Ainipẹkun. Bayi ni a ri idi rẹ ti Ọlọrun ko ṣe lee fun wa ni ọjọ kan pato 
ninu ọsẹ gẹgẹ bi Sabaati (Isinmi). A ti 'wọ inu' a si 'n gbe inu' Isinmi wa, eyi ti Israẹli ko lee ṣe nitori wi pe òjìji 
ohun ti a ní ní arigbamu, ti a si n gbadun loni ni wọn ni. Eeṣe ti a o fi pada si inu ojiji nigba ti ojiji ti di 
arigbamu?

Nipa ìpè Jesu ni a fi n gba Isinmi tabi Sabaati ti ko lopin yii. O sọ ni Matiu 11:28-29 wi pe,

“Ẹ wa sọdọ Mi, gbogbo ẹyin ti n ṣiṣẹ́ ti a si di ẹru wuwo le lori, ẹ gba ajaga Mi, ki ẹ sikọ nipa 
Mi,

.... ẹyin yoo si ni Isinmi (tabi pipa Sabaati mọ ki i ṣe ọjọ kan, ṣugbọn Iye Ainipẹkun, 
Sabaati) si ọkan yin“.

Ko si bi o ti pẹ to ti o ti n ṣe laalaa labẹ ẹru ẹṣẹ rẹ, i baa jẹ ọdun mẹwa ni, ọgbọn ọdun tabi aadọta ọdun

tabi ju bẹẹ lọ, maa bọ pẹlu aye rẹ ti o kun fun aarẹ ati irẹwẹsi, iwọ yoo si ri Isinmi Rẹ (Sabaati tootọ naa) 
Jesu yoo fun ọ ni Isinmi.

Kin ni Isinmi naa gan an ti Jesu yoo fun ni? Aisaya 28:8-12,

“Nitori gbogbo tabili ni o kun fun eebi ati ẹgbin, ko si ibi ti o mọ́.

Tani Oun yoo kọ ni imọ? ati tani Oun yoo fi oye ẹkọ yé? Awọn ni ẹni ti a ti wọn ni ẹnu ọmu, 
ti a si ja ni ẹnu ọyan.

Nitori aṣẹ le aṣẹ, aṣẹ le aṣẹ; ẹsẹ le ẹsẹ, ẹsẹ le ẹsẹ; diẹ nihin, diẹ lọhun:

Nitori ni ete ajeji ati ni ede miiran ni Oun yoo fi ba awọn eniyan wọnyi sọrọ.

Si ẹni ti O wi pe, eyi ni Isinmi (Sabaati) ti ẹyin i ba mu awọn alaarẹ sinmi (tabi pipa Sabaati 
Rẹ mọ); eyi si ni itura: sibẹ wọn ko gbọ“.

Asọtẹlẹ rẹ ti a sọ ninu iwe Aisaya re. O si wa di imuṣẹ lẹyin bi ẹẹdẹgbẹrin ọdun lẹyin naa ni Pẹntikọsti 
nigba ti a kún gbogbo wọn pẹlu Ẹmi Mimọ gẹgẹ bi a ṣe sọ wipe yoo ri. Eyi ni Sabaati tootọ ti a ṣe ileri. Nigba 
ti a kun wọn pẹlu Ẹmi Mimọ, wọn dẹkun awọn iṣẹ aye, iṣekuṣe aye, ati iṣẹ́ ibi wọn. Ẹmi Mimọ gba iṣakoso 
igbesi aye wọn. Wọn wọ inu Isinmi. Ohun ti a n pe ni Isinmi ni yii. Sabaati naa ni yẹn. Ki i ṣe ọjọ kan, tabi 
ọdun kan, bikoṣe ibaptisi Ẹmi Mimọ ati ibukun titi Aye Ainipẹkun. O jẹ wi pe ilakaka tirẹ ti dopin, tí Ọlọrun si n 
gba iṣẹ naa ṣe. Ọlọrun ni ninu rẹ Ti o n fẹ, Ti o si n mu ifẹ inu rere Rẹ ṣẹ.

Jẹ ki n ṣe afikun àlàyé kan sii nipa awọn olujọsin ọjọ Satide ti wọn n wi pe ipade wa ti a n ṣe ni ọjọ Kin-
in-ni ọsẹ, Ọjọ Aiku, kuna. Ohun ti Justin sọ ni ọgọrun-ọdun-igba-keji lẹyin iku ati ajinde Oluwa wa ni yii. “Ni 
Ọjọ Aiku, gbogbo awọn ti n gbe inu ilu nlanla ati ileto maa n ṣe ipade, wọn a si maa ka abala iwe itan igbesi 
aye, iṣe, iriri, ati awọn akọsilẹ awọn apọsteli gẹgẹ bi asiko ba ṣe wà si. Nigba ti wọn ba pari iwe kika yii, aarẹ 
ijọ naa ninu iwasu rẹ, yoo gba wọn niyanju, yoo si mu wọn lọkan le latimaa ṣe afarawe awọn ilana rere 
wọnni. Lẹyineyi, gbogbo wọn yoo dide lati gbadura ajumọgba. Ni opin adura ti a sọ yii, a o gbe burẹdi-aiwu ati 
waini siwaju wọn. A o gbadura idupẹ, awọn apejọpọ yoo si ṣe, ”Amin“. Lẹyin naa, a o si pin ounjẹ alẹ Oluwa 
naa fun ẹni kọọkan, wọn a si jẹ ẹ, awọn diakoni yoo si gbe e lọ si ile fun awọn ti ko wa. Awọn ọlọrọ ati awọn ti 
wọn ni ifẹ lati mu ọọrẹ wa yoo mu ọọrẹ atinuwa wọn wa, eyi ti wọn yoo ko pamọ si ọdọ Aarẹ ijọ. Aarẹ ijọ ni 
yoo pin in fun awọn ọmọ-orukan, awọn opó, awọn onde, ati awọn alejo ti wọn ṣe alaini. Nitori eyi, ari i wi pe 
awọn ti wọn n sọ wi pe ijọ ni ibẹrẹ rẹ tẹ̀lé aṣa ti ṣíṣe ipade ni ọjọ ti o gbẹyin ninu ọsẹ gẹgẹ bi ti ẹsin isẹmbaye 
awọn Juu jẹ alaimọkan patapata nipa otitọ ohun ti akọsilẹ-itan sọ ni, wọn ko si yẹ ni ẹni ti a lee gbẹkẹle.

Ì bá mà dara o bi awọn eniyan ba lee wa sọdọ Rẹ ki wọn si gba Isinmi naa. Gbogbo ọkan ni o n 
poungbẹ fun Isinmi yii, ṣugbọn awọn ti o pọ ju ninu wọn ko mọn ọna ti wọn yoo gbé e gbà. Nitori naa wọn 
maa n gbiyanju lati pa oungbẹ yii nipa ilana-ẹsin ti pipa awọn ọjọ kan mọ, tabi gbigba ẹkọ-adamọ ati ẹkọ-kẹkọ 
awọn ijọ ti-n-fi-ẹkọ-adamọ-rọpo-Ọrọ Ọlọrun gbọ. Ṣugbọn nigba ti wọn ko ba ri itẹlọrun nipa eleyi, ọpọlọpọ yoo 
ya si ọti mimu, irede-oru, wọn yoo si maa ṣe gbogbo nnkan wọnyi pẹlu iwọra, pẹlu èrò wi pe awọn yoo ri 
itẹlọrun nipa ṣiṣe awọn ifẹkufẹ aye wọnyi. Ṣugbọn ko si isinmi ninu awọn nnka wọnyi. Wọn a mun siga ati 
awọn nnka bẹẹbẹẹ lọ, wọn a si lo awọn oogun ti yoo jẹ ki ara wọn balẹ. Ṣugbọn ko si Isinmi ninu egboogi aye 
kankan. Jesu ni wọn nilo. Ẹ̀pa ti Ọrun, Ti i ṣe Isinmi ti Ẹmi Mimọ ni wọn nilo.

Ọgọọrọ wọn ni n lọ si ile-ijọsin ni ọjọ Aiku. Bi o tilẹ jẹ wi pe eleyi dara bẹẹ, ọpọlọpọ ninu awọn wọnyi ni ko 
mọn bi wọn yoo ṣe sunmọ Ọlọrun ati bi wọn yoo ṣe jọsin fun Un. Jesu sọ wi pe ijọsin otitọ jẹ ninu Ẹmi ati 
ninu Otitọ, Johanu 4:24. Ṣugbọn iru ijọsin wo ni o n reti lati ri ninu ijọ ti imọ Ọlọrun rẹ kere to bẹẹ ti wọn n ṣe 
Baba keresimesi ni akoko Keresimesi, ti wọn si n ṣe ere ehoro ni ọdun Ajinde? Nibo ni wọn ti ri eleyi? Lati 
ọdọ awọn abọriṣa ni, wọn si sọ ọ di ara ẹkọ-igbagbọ ijọ. Ṣugbọn nigba ti eniyan ba tọ Oluwa wá, ti a si kun 
un pẹlu Ẹmi Mimọ, yoo fi opin si iru awọn nnkan bawọnyi. Ó ni isinmi ninu ọkan rẹ̀. Ó ṣẹṣẹ bẹrẹ si i wa laaye 
gidigidi gan an ni, ati lati fẹran Ọlọrun ati lati maa sin In.

Ẹ jẹ ki a pada si ẹsẹ Bibeli ti a n sọrọ nipa rẹ. A mọn ohun ti Ọjọ Oluwa ki i ṣe. Ti ki i ba i ṣe ọjọ Abamẹta 
tabi ọjọ Aiku, kin wa ni? Jẹ ki n ṣalaye rẹ bayi. Lai ṣiyemeji, igba ti a wa yii ki i ṣe Ọjọ Oluwa. Ọjọ eniyan ni. 
Ìṣe eniyan, iṣẹ eniyan ni, ijọ eniyan, ero eniyan nipa ẹsin ni, gbogbo nnka eniyan ni, nitori wi pe aye eniyan ni 
(ilana aye). ṢUGBỌN ỌJỌ OLUWA N BỌ. Bẹẹ ni, O n bọ. Ohun ti o ṣẹlẹ ni wi pe ni akokoIfihan Jesu Kristi 
yii ni Ẹmi Mimọ gbe Johanu goke, O si gbe e lọ si Ọjọ Nla naa ti o n bọ. Ọjọ Oluwa jẹ igba ti idajọ Ọlọrun yoo 
dàlu aye, lẹyin eyi ni Ijọba Ẹgbẹrun ọdun Kristi yoo waye. Lọwọlọwọ bayi, awọn eniyan aye n ṣe Kristiani bi o 
ti wu wọn. Wọn n pe e ni oriiṣiriiṣi orukọ buburu, wọn n fi i ṣẹ̀fẹ̀. Ṣugbọn Ọjọ Nla, Ọjọ pataki nì n bọ nigba ti 
wọnyoo pohunrere-ẹkun ti wọn yoo si maa hu, nitori wi pe Ọdọ Agutan naa n bọ pẹlu ìrunú lati ṣe idajọ aye. 
Ni igba naa, awọn olododo yoo jọba pẹlu Oluwa, nitori wi pe awọn eniyan buburu yoo jo ninu ina, ti awọn 
olododo yoo si rin lori eeru wọn wọ inu Ijọba Ẹgbẹrun ọdun. Malaki 4:3,

“Ẹyin o si tẹ awọn eniyan buburu mọlẹ, nitori wọn o jasi eeru labẹ atẹlẹsẹ yin, ni ọjọ naa ti 
Emi o dá, ni Oluwa awọn Ọmọ-ogun wi.”

OHUN BI IRO KAKAKI

Ifihan 1:10,

“... Mo si gbọ Ohùn kan lẹyin mi bi iro kakaki”.

Johanu wa ninu Ẹmi Mimọ, nigba ti o si wa ninu Rẹ o ri Ọjọ agbayanu nla ti JesuOluwa ati gbogbo 
agbara mimọ Rẹ. Ọjọ iwaju ti fẹ ṣipaya fun un nitori Ọlọrun ti fẹ kọ́ ọ. Johanu ko sọ wi pe kakaki ni. Bii kakaki 
ni. Fifọn kakaki maa n mu ikanju ti pajawiri lọwọ. O dabi akede ọba, ti n tọ awọn eniyan wa. Yoo fọn kakaki. 
Ipe pajawiri. Awọn eniyan yoo korajọ lati gbọ. (Ìró kakaki ni a fi n ko awọn ọmọ Israẹli jọ nigba gbogbo). Ohun 
pataki kan fẹ ṣẹlẹ. “Feti si i”. Nitori naa Ohùn yii ní ipe pajawiri kan naa bi i ti kakaki. Ohun yii ja gaara, O rinlẹ 
dodo, O n ta ni gìrì, O si n sọni ji. Aaa, i ba ti dara to lati gbọ Ohun-Ọlọrun bi kakaki ni ọjọ wa yii, nitori O jẹ 
“Ipe Ihinrere”. Ti n sọ “Ọrọ Isọtẹlẹ” lati mu ki a mọ̀n, ki a si gbaradi fun ohun ti n bọ wa sori ile-aye.

ÀṢẸ LATI KỌWE

Ifihan 1:11,

“O wi pe, Emi ni Alfa ati Omega, Ẹni-Iṣaaju ati Ẹni-Ikẹyin, ati Ohun ti iwọ ba si ri, kọ Ọ si inu 
iwe, ki o si ran An si awọn ijọ meje ti o wa ni Eṣia; si Efesu, ati Simaina, ati si Pagamu, ati si 
Tiatira, ati si Saadi, ati si Filadẹlfia, ati si Laodikia.”

Òun re e. Ẹni Ikin-in-ni ati Ikẹyin, Alfa ati Omega; OHUN GBOGBO NINU OHUN GBOGBO ni. Ọlọrun 
Otitọ Kanṣoṣo. Ohùn ati Ọrọ Ọlọrun. Okodoro ati Otitọ wa ni arọwọto. Ohun nla ni o jẹ lati wa ninu Ẹmi 
Ọlọrun. Aaa, lati wà ni iwaju Ọlọrun ati lati gbọ lati ọdọ Rẹ ... “Ohun ti iwọ ri, kọ Ọ sinu iwe, ki o si fi ranṣẹ si 
awọn ijọ mejeeje”. Ohùn Ti o sọ Ọrọ Ọlọrun ni Ọgba Idẹni ati ni ori oke Sinai, Ohùn kan naa Ti i ṣe Ohùn ti a 
gbọ ninu Ogo ti o tayọ ti Oke Ipanilarada, ni O tun dun ni akoko yii si awọn ijọ mejeeje pẹlu ẹkunrẹrẹ iṣipaya 
Jesu Kristi fun igba ikẹyin.

“Kọ awọn iran wọnyi silẹ, Johanu. Kọ wọn silẹ fun awọn igba ijọ ti n bọ wa nitori asọtẹlẹ tootọ ni wọn jẹ, 
ti ko GBỌDỌ ṣai ma ṣẹ. Kọ Wọn ki o si fi Wọn ranṣẹ, ki Wọn lee di mímọ̀”.

Johanu da Ohùn naa mọ̀n. Aaa, bi iwọ ba jẹ ọkan ninu awọn Tirẹ, iwọ yoo da Ohùn naa mọ̀n.

AWỌN Ọ̀PA FITILA WURA

Ifihan 1:12,

“Mo si yipada lati wo Ohùn Ti n ba mi sọrọ. Nigba ti mo yipada, mo ri ọpa fitila wura meje.”

Johanu ko sọ wi pe oun yipada lati ri Ẹni ti oun gbọ Ohun Rẹ, ṣugbọn o wi pe oun yipada lati ri Ohùn 
naa. Aaa, gbolohun yii wu mi. O yipada lati ri Ohùn naa. Ohun naa ati Eni naa, ọkan ṣoṣo ni wọn. Jesu ni 
ỌRỌ. Johanu 1:1-3,

“Ni atetekọṣe ni Ọrọ wa, Ọrọ si wa pẹlu Ọlọrun, Ọlọrun si ni Ọrọ naa.

Oun naa ni o wa ni atetekọṣe pẹlu Ọlọrun.

Nipaṣẹ Rẹ ni a ti da ohun gbogbo; lẹyin Rẹ a ko si da ohun kan ninu ohun ti a da“.

Bi o ba lee jaja ri iṣipaya Ọrọ Ọlọrun pẹrẹ, Jesu ni o ri yẹn.

Nigba ti Johanu yipada, o ri ọpa abẹla wura meje. Ṣugbọn ni tootọ ọpa fitila ni wọn. Ni ibamu pẹlu ẹsẹ 
ogun, awọn ni awọn ijọ meje naa: “awọn ọpa abẹla meje ti iwọ ri i ni jẹ ijọ meje naa”. Lati lee ṣe apẹẹrẹ awọn 
ijọ, awọn ọpa naa ko lee jẹ ọpa abẹla nitori wi pe abẹla maa n jo fun igba diẹ yoo si yọ́ tan. Yoo si ku, yoo si 
pari sibẹ. Ṣugbọn ọpa fitila ni agbara lati tọ́, eyi ti abẹla ko ni.

Bi o ba fẹ ri apẹẹrẹ daradara nipa fitila naa, kà nipa rẹ ni Iwe Sekaraya 4:1-6,

“Angẹli ti o n ba mi sọrọ si tun de, o si ji mi, bi ọkunrin ti a ji lati oju oorun rẹ.

O si wi fun mi pe, Kin ni iwo ri? Mo si wi pe, mo wò, si kiyesi i, ọpa fitila ti gbogbo rẹ jẹ wura, 
pẹlu kojo rẹ lori rẹ, pẹlu fitila mejeeje rẹ lori rẹ.

Igi olifi meji si wa leti rẹ, ọkan ni apa ọtun kojo naa, ati ekeji ni apa osi rẹ.

Mo si dahun mo si wi fun angẹli ti o n ba mi sọrọ pe, Kin ni iwọnyi, Oluwa mi?

Angẹli ti o n ba mi sọrọ dahun, o si wi fun mi pe, Iwọ ko mọn ohun ti awọn wọnyi jasi? Mo si 
wi pe, n ko mọn, Oluwa mi.

O si dahun, o si wi fun mi pe, eyi ni Ọrọ Oluwa si Serubabẹli wi pe, Ki i ṣe nipa ipa, ki i ṣe 
nipa agbara, bikoṣe nipa Ẹmi Mi, ni Oluwa awọn Ọmọ-Ogun wi“.

Nihin ni a ri ọpa fitila miiran ti a fi ogidi wura ṣe. O n jo, o si mọlẹ kedere nitori o ni ànító ati àníṣẹ́kù epo 
eyiti o n ri gba lati ọdọ awọn igi olifi meji ti o duro lẹgbẹ rẹ mejeeji. Awọn igi meji yii duro fun Majẹmu Laelae 
ati Titun, lai si aniani, epo duro fun Ẹmi Mimọ, Ẹni Kanṣoṣo Ti o lee fi Imọlẹ Ọlọrun fun awọn eniyan. Lọna 
miiran ohun ti angeli ti o ba Sekaraya sọrọ n wi ni wi pe, “ohun ti o ri yii tumọn si wi pe ijọ ko lee ṣe 
ohunkohun nipa ipa tabi agbara rẹ bikoṣe nipa agbara Ẹmi Mimọ”.

Wayi o, yẹ ọpa fitila yii wo. Iwọ yoo ri i wi pe o ni ọpọn nla, tabi ile-epo ti o wa labẹ awọn ọpa wọnyi ti 
wọn ti inu rẹ jade. Ọpọn yii kun fun ororo olifi ti awọn òwú mejeeje ti o wa ninu awọn ọpa mejeeje naa n fa. 
Epo kan naa ni n jo ti o si n fi imọlẹ han lati ara awọn ọpa mejeeje naa. Ina yii ki i ku rara. Awọn alufaa ma n 
da epo si inu ọpọn naa lóòrè-kóòrè ni.

Akanṣe ọna ni a fi n tan fitila yii. Lakọkọ, alufa yoo mu ina lati ibi pẹpẹ mimọ eyi ti ina Ọlọrun kọkọ tan. 
Ṣaaju, yoo kọkọ tan fitila ti o wa loke láàárín gbùngbùn ọpọn naa. Lẹyin naa ni yoo fi ina fitila kin-in-ni ran fitila 
keji. Fitila kẹta ni a tan lati inu ina fitila keji, gẹgẹ bi a ti ran ina fitila kẹrin lati inu ina fitila kẹta, ati bẹẹ bẹẹ lọ titi 
ti gbogbo fitila mejeeje naa yoo fi maa jó. Ina mimọ Yii ti a mu lati pẹpẹ wa, ti a gba ràn lati fitila si fitila jẹ 
apẹẹrẹ daradara ti Ẹmi Mimọ ni Igba Ijọ Mejeeje. Itujade Ẹmi Mimọ ni igba akọkọ ni (eyi ti o wa taara lati ọdọ 
Jesu Ti n bẹ lori Itẹ-Aanu) n fun Ijọ Rẹ ni agbara ninu gbogbo awọn Igba-Ijọ mejeeje, O si fi han kedere wi pe 
Jesu Kristi jẹ ọkan naa lana, loni, ati titi aye, Ọlọrun Ti ki i yipada ninu Ẹni Ti o jẹ, ati ninu ọna ti O n gba ṣe 
Iṣẹ Rẹ.

Ni Johanu 15, Jesu wi pe, “Emi ni Igi Ajara naa, ẹyin ni ẹka”. Oun ni Igi Ajara gan an Ti o jade lati inu 
gbongbo akọkọ, lati inu iru ipilẹṣẹ naa Ti o ni iye ninu rẹ. Wayi o, igi ajara kọ́ ni o n so eso, awọn ẹka rẹ ni n 
ṣe bẹẹ. Wayi o, kiyesi: O lee mu igi ọsan bi igi orombo didun ki o si lọ́ ẹka igi girepu, ẹka orombo-wẹwẹ, ẹka 
tanjalo ati oriiṣiriiṣi awọn igi ọsan miiran si ara rẹ, gbogbo awọn ẹka wonyi ni yoo si dagba. Ṣugbọn awọn 
ẹka ti a lọ wọnyi ki yoo so orombo didun. Rara o, ẹka orombo-wẹwẹ, orombo-wẹwẹ ni yoo so, ẹka girepu, 
girepu ni yoo so, ati bẹẹ bẹẹ lọ. Sibẹ awọn ẹka wọnyi yoo maa dagba pẹlu iye ti o wa ninu igi naa. Ṣugbọn bi 
igi yii ba yọ ẹka tirẹ miiran nigbakugba yoo jẹ ẹka orombo didun, eso orombo didun ni yoo si so. Eeṣe ti ó fi ri 
bẹẹ? Idi ni wi pe iye ti n bẹ ninu ẹka igi ati ara igi jẹ iru kan naa; ṣugbọn eyi ko ri bẹẹ pẹlu awọn ẹka ti a lọ́. 
Awọn ẹka ti a lọ́ wọnyi ní orisun iye wọn lati inu iru iye miiran ti o ti ara awọn igi miiran, gbongbo miiran ati 
eso miiran wa. Aaa, wọn yoo so eso nitootọ, ṣugbọn wọn ki yoo so eso orombo didun. Wọn ki yoo lee ṣe 
bẹẹ, nitori wi pe wọn ki i ṣe ara igi ojulowo naa.

Bi ijo ṣe ri gẹlẹ ni yii. A ti ṣí eepo igi ajara naa, a si ti lọ́ awọn ẹka si ara rẹ. Wọn ti lọ ẹka awọn ijọ 
Onitẹbọmi, ẹka ijọ Eleto, ẹka Ijo awọn Alagba ati ẹka ijọ ti awọn Afede-ajeji-ṣẹri-Ẹmi Mimọ. Awọn ẹka wọnyi n 
so eso Onitẹbọmi, Eleto, Afede-ajeji-ṣẹri-Ẹmi Mimọ, ati ti awọn Alagba. (Awọn iru ijọ ti n fi ẹkọ-adamọ-ropo-
Ọrọ Ọlọrun lati ibi ti wọn ti n mu awọn eso wọn jade). Ṣugbọn nigbakugba ti igi ajara naa ba yọ ẹka miiran lati 
inu rẹ, ẹka yii yoo dabi Ajara naa Funrararẹ gẹlẹ, yoo jẹ iru ẹka kan naa ti a mu jade ni ọjọ Pẹntikọsti. Yoo fi 
ede ajeji sọrọ, yoo sọ asọtẹlẹ, agbara ati awọn iṣẹ-ami Jesu Kristi Ti o jinde yoo wa ninu rẹ. Nitori kin ni? Yoo 
ri bẹẹ nitori wi pe o n jẹ, o si n mu ninu iṣura tí Ọlọrun pese fun igi ajara naa. Ṣe o ri i, ki i ṣe wi pe a lọ ẹka yii 
si ara igi ajara naa; bikoṣe wi pe lati inu igi ajara naa ni o ti HU jade. Nigba ti a lọ awọn ẹka iyoku wọnyi si ara 
ajara naa, wọn ko lee ṣe ohun miiran ju wi pe ki wọn so eso ti ara wọn, nitori wi pe wọn kò hu jade lati inu igi 
Ajara naa Funrararẹ. Wọn ko mọn nipa iye e ni ati eso ti igi ajara akọkọ gan gan funrararẹ. Wọn ko lee mọn 
ọn nitori wi pe inu rẹ kọ ni wọn ti hu jade. I ba jẹ wi pe inu rẹ ni wọn ti hu jade ni, Iye kan naa Ti o wa ninu 
ojulowo Igi naa (Jesu) ni I ba ti inu Rẹ jade ti I ba si di ohun afojuri ninu wọn. Johanu 14:12,

“Lootọ lootọ ni Mo wi fun yin, ẹni ti o bagba Mi gbọ, iṣẹ ti Emi n ṣe ni oun naa yoo ṣe pẹlu; 
iṣẹ ti o tobi ju wọnyi lọ ni yoo si ṣe; nitori ti Emi n lọ sọdọ Baba”.

Awọn ijọ ti-n-fi-ẹkọ-adamọ-rọpo-Ọrọ Ọlọrun, ti eniyan si n dari ko lee jẹ ọmọ ti Ọlọrun bí nitori Ẹmi 
Ọlọrun, KI I ṢE ENIYAN, ni ń fún ni ní Iye.

Bawo ni o ti jẹ ohun ayọ nla to lati ro nipa awọn ọpa fitila meje naa ti o n fa iye ati imọlẹ lati inu awọn 
iṣura ti ọpọn naa nitori wi pe a tẹ owu awọn atupa naa bọ inu rẹ. Nihin ni a ṣe apẹẹrẹ ojiṣẹ-Ohun Ọlọrun fun 
igba ijọ kọọkan. Ina igbesi-aye rẹ n jo pẹlu ina Ẹmi Mimọ. A ti tẹ owu atupa rẹ (iye rẹ) bọ inu Kristi. Nipa owu 
yii ni o n fa Iye Kristi gan gan, ati nipa rẹ ni o n fi Imọlẹ fun ijọ. Iru Imọlẹ wo ni o n fun ni? Imọlẹ kan naa ti n bẹ 
ninu fitila akọkọ ti a tan lati ibẹẹrẹ awọn igba ijọ titi di igba ti ojiṣẹ-Ohun-Ọlọrun ti ọjọ ikẹyin yii, igbesi-aye ati

Imọlẹ kan naa ni ẹnikẹni ti a fi pamọ pẹlu Kristi sinu Ọlọrun n fihan.

Ki i ṣe awọn ojiṣẹ-Ohun-Ọlọrun nikan ni a lee sọ awọn nnkan bawọnyi nipa wọn, ṣugbọn gbogbo awọn 
onigbagbọ tootọ ni a se apejuwe wọn kedere lafojuri ni ọna agbayanu nihin. Gbogbo wọn ni wọn n fa Iye lati 
inu Orisun kan naa. Gbogbo wọn ni a ti tẹ bọ inu Ọpọn kan naa. Wọn ti kú si ara wọn, a si ti fi iye wọn pamọ 
pẹlu Kristi sinu Ọlọrun. A ti fi Ẹmi Mimọ Ọlọrun ṣe edidi wọn sinu Kristi - Iwe Efesu 4:30,

“Ẹ ma si ṣe mu Ẹmi Mimọ Ọlọrun binu, Ẹni Ti a fi ṣe edidi yin titi di ọjọ idande.”

Ko si ẹnikẹni ti o lee ja wọn gba lọwọ Rẹ. A ko lee fi ọwọ kan Iye wọn. Igbesi-aye wọn ti a n fi oju ri, n jò, 
o si n tàn, o n fun ni ni Imọlẹ ati awọn ifarahan Ẹmi Mimọ. Iye igbe aye ti inu ọkan wọn ti a ki i fi oju ara ri, 
farasin ninu Ọlọrun, a si n fi Ọrọ Oluwa bọ́ ọ. Eṣu ko lee fi ọwọ kan wọn. Iku paapaa ko lee fi ọwọ kan wọn, 
nitori iku ti sọ oró rẹ nu; isa-oku si ti sọ iṣẹgun rẹ nu. Ọpẹ ni fun Ọlọrun, awọn onigbagbọ yii ni iṣẹgun ninu, 
ati nipaṣẹ Jesu Kristi Oluwa. Amin, Bẹẹni ki o ri.

KI I ṢE ALUFAA MỌ

Iwe Ifihan 1:13,

“Ati láàárín awọn ọpa fitila meje naa, Ẹnikan Ti o dabiỌmọ Eniyan, Ti a wọ ni aṣọ ti o kanlẹ 
de ẹsẹ, Ti a si fi amure wura di ni ẹgbẹ.”

Oun ni O duro ni, Ẹnikan Ti o dabi Ọmọ Eniyan naa. Bi a ṣe n ṣe oruka ni ọṣọ nipa fifi okuta iyebiye si 
lara, bẹẹ naa ni a ṣe E logo láàárín awọn ijọ. Ọjọ Oluwa ni; nitori Johanu ri I Ti o duro, ki i ṣe bi alufaa, bikoṣe 
bi Onidajọ Ti n bọ. Amure wura naa ko di i mọ ìbàdí Rẹ ni ibi ti o yẹ ki alufaa di i mọ, bi o ti n ṣe iṣẹ-iriju fun 
Ọlọrun ni Ibi Mimọ Julọ. Ṣugbọn o wa lori awọn ejika Rẹ nisisinyi nitori Oun ki i ṣe Alufaa mọ bikoṣe 
ONIDAJỌ. Nisisinyi ni Iwe Johanu 5:22 di imuṣẹ,

“Nitori pe Baba ki i ṣe idajọ ẹnikẹni, ṣugbọn O ti fi gbogbo idajọ le Ọmọ lọwọ.”

O ti pari iṣẹ-iriju-iwaasu Rẹ. Iṣẹ alufaa ti dopin. Awọn ọjọ aṣọtẹlẹ ti dopin. O duro, a di I ni amure gẹgẹ bi 
ONIDAJỌ.

IPELE MEJE OGO TI ẸNI TI I ṢE

Iwe Ifihan 1:14-16,

“Ori Rẹ ati irun Rẹ funfun bi ẹ̀gbọ̀n owu, o funfun bi sno, oju Rẹ si dabi ọwọ ina:

Ẹsẹ Rẹ si dabi idẹ daradara, bi ẹni pe a da a ninu ìléru; Ohùn Rẹ si dabi iro omi pupọ.

O si ni irawọ meje ni ọwọ ọtun Rẹ; ati lati ẹnu Rẹ wa ni Ida oloju Meji mímú ti jade; oju Rẹ si 
dabi oorun ti o n fi agbara rẹ ran.“

Ifarahan Jesu si Johanu ẹni ti a le jade kuro ni ilu nitori Ọrọ Ọlọrun wu u lori, o si fun un ni imisi jọjọ. Si 
wo o, ỌRỌ Aaye naa wá duro niwaju rẹ̀. Oye ati imọlẹ iran ti Johanu ri yii tobi pupọ, nitori gbogbo apejuwe 
Ẹni Ti o jẹ ati ohun ti O ṣe ni o ni ohun ti o duro fun. Iṣipaya agbayanu nla-nla Ẹni Ologo Ti I ṣe ni iran naa jẹ.

1. Irun Rẹ funfun Bi Sno

Ohun ti Johanu kọkọ ri ti o si sọ ni fi-funfun irun ori Rẹ. O funfun o si n dan bi yinyin. Eyi ki i ṣe nitori ọjọ 
ori Rẹ. O ti o. Irun ori Rẹ ti o funfun gboo ti o si n dan ko duro fun ogbó, ṣugbọn ìrírí, iwa-agba ati ọgbọn. Ẹni 
Ainipẹkun ni ki i gbó. Kin ni asiko jẹ si Ọlọrun? Ohun kekere ni asiko jẹ si Ọlọrun, ṣugbọn ọgbọn jẹ ohun nla 
si I. O dabi igba ti Solomọni beere ọgbọn lọdọ Ọlọrun lati ṣe idajọ awọn eniyan Israẹli. Nisisinyi, O n bọ, 
Onidajọ gbogbo agbaye. A o de E ni ade ọgbọn. Ohun ti irun funfun ti n dan naa duro fun ni eyi. Wo o ni Iwe 
Daniẹli 7:9-14,

“Mo si wo o titi a fi sọ itẹ wọọni kalẹ, titi Ẹni-Agba Ọjọ naa fi joko, aṣọ Ẹni Ti o fún gẹgẹ be 
ẹgbọn owu, irun ori Rẹ si dabi irun agutan ti o mọ; Itẹ Rẹ jẹ ọ̀wọ́ ina, àgbá-kẹ̀kẹ́ Rẹ si jẹ ina ti n 
jo.

Iṣàn ina n ṣẹyọ, o si n tu jade lati iwaju Rẹ wa: awọn ẹgbẹrun lọna ẹgbẹrun n ṣe iranṣẹ fun 
Un, ati awọn ẹgbẹgbaarun nigba ẹgbẹgbaarun duro niwaju Rẹ: awọn onidajọ joko, a si ṣi iwe 
wọọni silẹ.

Nigba naa ni mo wo nitori ohun ọrọ nla ti iwo naa n sọ: mo si wo titi a fi pa ẹranko naa, a si 
pa ara rẹ run, a si sọ ọ sinu ọwọ ina ti n jó.

Bi o ṣe ti awọn ẹranko iyoku ni, a ti gba agbara wọn kuro: nitori a ti yan akoko ati igba fun 
wọn bi olukuluku yoo ti pẹ to.

Mo ri i ni iran oru, si kiyesi, ẹnikan bi Ọmọ eniyan wá pẹlu awọsanmọn ọrun, o si wá sọdọ 
Ẹni-Agba Ọjọ naa, wọn si mu Un sunmọ iwaju Rẹ.

A si fi agbara ijọba,ati ogo, ati ijọba fun Un, ki gbogbo eniyan, ati orilẹ ede, ki o lee ma sin 
In: agbara ijọba Rẹ si jẹ agbara Ijọba Ainipẹkun, eyi ti a ki yoo rekọja,ati ijọba Rẹ, eyi ti a ki yoo 
lee parun“.

Bẹẹ naa ni. Daniẹli ri I pẹlu irun funfun naa. Oun ni Onidajọ Ti o n ṣi awọn iwe naa, Ti o si n ṣe idajọ lati 
inu wọn. Daniẹli ri I Ti o n bọ ninu awọsanmọ. Ohun ti Johanu ri gẹlẹ ni yii. Wọn ri I lọna kan naa. Wọn ri 
Onidajọ naa pẹlu amure idajọ Rẹ lori awọn ejika Rẹ, Ti o duro ni mímọ́, lai ni abawọn, Ti o kun fun ọgbọn, Ti 
o kun-oju-oṣuwọn patapata lati dá aye lẹjọ ninu ododo. Alleluya.

Awọn eniyan aye paapaa ni òye àmì àkàwé yii, nitori ni igba atijọ awọn adajọ ma n wọ kootu, wọn yoo si 
joko idajọ pẹlu aṣọ ti o gun lati ọrùn de ẹsẹ̀ ati ibori funfun, lati fi han wi pe oun ní gbogbo aṣẹ (lati ori de ẹsẹ) 
lati ṣe idajọ.

2. Oju Rẹ bi Ina

Ro eyi wo. Awọn oju ti o fi igba kan le ròrò pẹlu omije ibanujẹ ati aanu. Awọn oju ti o sọkun pẹlu ikaaanu 
ni ibi iboji Lasaru. Awọn oju ti ko ri ibi awọn apaniyan ti o kan An mọ agbelebu, ṣugbọn ni ibanujẹ O kigbe wi 
pe, “Baba dariji wọn”. Nisisinyi awọn oju wọnyi di ẹla ahọn ina, oju Onidajọ ti yoo san ẹsan fun awọn ti o kọ Ọ 
silẹ.

Eyi ti O fihan julọ ninu gbogbo ifarahan ipo-ọkan eniyan nigba ti O farahan gẹgẹ bi Ọmọ Eniyan ni wi pe 
O sọkun lọpọlọpọ igba. Bi o tilẹ jẹ wi pe O sọkun O si banujẹ lọpọlọpọ, Ọlọrun ṣi ni sibẹsibẹ

Awọn oju kan naa wọnyi ri iran. Wọn wo ọkan eniyan jinlẹ, wọn si ni imọ ero ti o wa ninu rẹ gan an, wọn 
si mọn gbogbo ọna ati iṣe wọn. Ọlọrun arinu-rode Ti n foju eniyan riran, Ẹni Ti n kigbe si awọn ti ko mọn Ọn 
gẹgẹ bi Ẹni Ti o jẹ wi pe, “...Bikoṣe pe ẹ ba gbagbọ pe Emi Ni, ẹ o ku ninu ẹṣẹ yin”. Johanu 8:24.

“Bi Emi ko ba ṣe awọn iṣẹ Baba Mi, ẹ maṣe gba Mi gbọ. Ṣugbọn bi Emi ba ṣe wọn (awọn 
iṣẹ Baba Mi), bi ẹyin ko tilẹ gba Mi gbọ, ẹ gba Iṣẹ naa gbọ”.

Johanu 10:37-38. Bii Jeremaya atijọ, Jesu ni Wolii ẹlẹkun naa, nitori awọn eniyan ko gba Ọrọ Ọlọrun, 
wọn si pa iṣipaya Ọrọ naa ti si ẹgbẹ kan.

Awọn oju Onidajọ naa ti o mun bi ina ti o si n ṣáná, tilẹ n kọ ìṣe igba-aye gbogbo eniyan silẹ bayi. Bayi O 
ti n lọ soke-sodo jake-jado aye, ko si ohun ti Jesu ko mọn. O mọn awọn ifẹ ọkan ati ohun ti ẹni kọọkan n 
gbero lati ṣe. Ko si ohun ti o farasin ti a ko ni fihan, nitori ohun gbogbo ni o han kedere niwaju Rẹ, Ẹni Ti awa 
ni i ba lo. Njẹ o mọn wi pe, lọwọlọwọ bayi paapaa O mọn ohun ti o n ro.

Bẹ ẹ ni, bayi ni O duro gẹgẹ bi Onidajọ pẹlu oju ti o n ṣana lati ṣe idajọ. Ọjọ aanu ti dopin. Aaa, awọn 
eniyan i ba ronupiwada ki wọn si wa oju Rẹ ni ododo nigba ti akoko ṣi wa. Ki wọn ki o fi ookan aya Rẹ ṣe irọri 
wọn ki ina to sọ aye di eeru.

3. Ẹsẹ̀ Idẹ

“Ẹsẹ̀ Rẹ dabi idẹ didan, bi eyi ti a dà ninu ina ileeru”. A mọn idẹ fun lile kokooko rẹ ti ko lẹgbẹ. Ko si 
ohunkohun ti a lee da mọ ọn lati dẹ̀ ẹ́. Ṣugbọn idẹ ti o ṣe apejuwe ẹsẹ Rẹ jẹ eyi ti ko lẹ́gbẹ́ rara nitori o ti la 
idanwo ti o gbona bi ina ileeru kọja, idanwo ti ẹnikẹni ko i tii la kọja ri. Bẹẹ gẹlẹ ni o ri. Nitori idẹ duro fun Idajọ 
Ọlọrun: idajọ ti Ọlọrun pa laṣẹ ti O si mu ṣẹ. Johanu 3: 14-19,

“Bi Mose si ti gbe ejo soke ni aginju, gẹgẹ bẹẹ ni a ko lee ṣe alai gbe Ọmọ Eniyan soke 
pẹlu:

Ki ẹnikẹni ti o ba gba A gbọ, ki o ma baa ṣegbe, ṣugbọn ki o lee ni Iye Ainipẹkun.

Nitori Ọlọrun fẹ araye to bẹẹ gẹẹ, ti O fi Ọmọ bibi Rẹ kanṣoṣo fun ni, ki ẹnikẹni ti o ba gba 
A gbọ, ma baa ṣegbe, ṣugbọn ki o lee ni Iye Ainipẹkun.

Nitori Ọlọrun ko ran Ọmọ Rẹ si aye lati da araye lẹjọ; ṣugbọn ki a lee ti ipasẹ Rẹ gba araye 
la.

Ẹni ti o ba gba A gbọ, a ko ni da a lẹjọ (da lẹbi); ṣugbọn a ti da ẹni ti ko gba A gbọ lẹjọ (lẹbi)

na, nitori ti ko gba Orukọ Ọmọ bibi kanṣoṣo ti Ọlọrun gbọ.

Eyi ni idajọ naa, pe Imọlẹ wa si aye, awọn eniyan si fẹ okunkun ju Imọlẹ lọ, nitori ti iṣẹ wọn 
buru“.

Numeri 21:8-9,

“Oluwa si wi fun Mose pe, Rọ ejo amubina kan, ki o si fi i sori ọpa gigun kan: yoo si ṣe, 
olukuluku ẹni ti ejo ba buṣan, nigba ti o ba wo o, yoo ye.

Mose si rọ ejo idẹ kan, o si fi i sori ọpa gigun naa: o si ṣe, pe bi ejo kan ba bu eniyan kan 
ṣan, nigba ti o ba wo ejo idẹ naa, oun a ye“.

Awọn ọmọ Israẹli ti dẹ́ṣẹ̀. A si gbọdọ dá ẹṣẹ lẹjọ. Nitori naa Ọlọrun paṣẹ fun Mose lati gbe ejo idẹ kọ igi, 
gbogbo ẹni ti o wo o ni a si gbala kuro ninu ijiya ẹṣẹ wọn.

Lati inu Ọgba Idẹni nibi ti ẹranko-ti-apalarada-di-ejo ti tan Eefa jẹ, ti o si mu un dẹṣẹ ni ejo idẹ ti jẹ akawe 
ẹṣẹ ti a ti da lẹjọ. Idẹ duro fun idajọ, gẹgẹ bi a ti ri i ni ti pẹpẹ idẹ lori eyi ti a ti n ṣe etutu fun ẹṣẹ. Nigba ti 
Ọlọrun da Israẹli lẹjọ fun awọn ẹṣẹ rẹ nigba aye Elija, Ọlọrun ko jẹ ki ojo ki o rọ, awọsanmọ ti o pọn dẹ̀dẹ̀ si 
dabi idẹ. Ninu apejuwe yii, a ri i wi pe ejo ti o wa lori ọpa gigun ni duro fun ẹṣẹ ti a ti da lẹjọ, nitori a fi idẹ ṣe e, 
eyi ti o jasi wi pe Ọlọrun ti da ẹṣẹ lẹjọ na. Nigba naa, ẹnikẹni ti o ba wo ejo ti a gbe kọgi naa, ti o si gba a fun 
ohun ti o duro fun, ni a mu un larada, nitori eyi ni iṣẹ́ tabi igbala Oluwa.

Ejo ti a gbe kọgi naa jẹ akawe ohun ti Jesu wa si aye lati ṣe. O di eniyan ẹlẹran ara ki O ba lee ru ìyà 
idajọ Ọlọrun fun ẹ̀ṣẹ̀. Ogidi idẹ ni a fi ṣe ipilẹ pẹpẹ irubọ, eyi ti o ṣe apejuwe Ọdọ Agutan ti a pa ṣaaju ipilẹṣẹ 
aye. O ti jiya fun ẹṣẹ nigba ti ko i ti i si ẹlẹṣẹ rara. Niwọn igba ti igbala jẹ ti Ọlọrun patapata, Oun nikan ni O jẹ 
iya ifunti ibinu Ọlọrun ti o koro. Asọ Rẹ ni a pa laro pupa pẹlu ẹjẹ Oun Tikalararẹ. Ina ileeru idajọ ododo ati 
ibinu Ọlọrun ni ipin Rẹ. O jiya, Oun Olododo fun alaiṣododo.

“Ẹni Ti o yẹ ni Ọ, Ọdọ Agutan Ọlọrun, nitori O ti fi ẹjẹ Iwọ Tikalararẹ rà wa pada.”

“A pa A lara fun irekọja wa, a ṣa A lọgbẹ fun ẹṣẹ wa, ìnà alaafia wa n bẹ lara Rẹ, ati nipa ìnà Rẹ ni a mun 
wa lara da.” Oluwa ti di ẹ̀ṣẹ̀ gbogbo wa le E lori. O jiya bi ẹnikẹni ko ti jiya ri. Ṣaaju ijiya lori igi agbelebu, irora 
nla ti ijiya ti n bẹ niwaju Rẹ ti jẹ ki omi ati ẹjẹ Rẹ yapa, ti ilaagun Rẹ bi ẹjẹ si n kan silẹ. Luuku 22:44,

“Bi O si ti wa ni iwaya-ija O gbadura sii kikankikan: òógùn Rẹ si dabi iro ẹjẹ nla, o n kan 
silẹ”.

Ṣugbọn ni ọjọ kan awọn ẹsẹ idẹ naa yoo duro lori ilẹ aye. Oludajọ gbogbo aye ni Yoo si jẹ, idajọ ti o tọ́ si 
olukuluku ti ko si ni ojuṣaaju, ti o si pe ni Yoo fi da gbogbo eniyan lẹjọ. Ko si ẹni ti idajọ naa yoo yọ silẹ. A ko ni 
yí idajọ naa pada, bẹẹni ko ni si aanu. Ẹni ti o jẹ alaiṣododo yoo jẹ alaiṣododo sibẹ, ẹni ti o jẹ eleeri yoo jẹ 
eleeri sibẹ. Ẹni Ti ki i yipada naa Ko ni yipada nigba naa, nitori Ko yipada ri, Ko si ni yipada laelae. Awọn ẹsẹ 
idẹ naa yoo wó ọta tuutu. Wọn yoo pa aṣodi-si-Kristi, ẹranko naa, ere rẹ ati ohun gbogbo ti o jẹ alaimọ 
niwaju Rẹ run. Aṣodi-si-Kristi ati awọn ijọ ti n fi Orukọ Rẹ pe ara wọn ti wọn si n dibajẹ ẹwa ati ogo Rẹ ni Yoo 
run. Gbogbo awọn eniyan buburu, awọn alaigba-Ọlọrun-gbọ, awọn alaigbagbọ ninu aye-airi ati agbara rẹ, 
awọn ti o fi kun tabi ti o yọ kuro ninu Ọrọ Ọlọrun lati mun Un ni ibamu pẹlu aye ode-oni ati awọn ti n ṣe bi 
awọn eniyan aye ode-oni ti n ṣe, yoo wa nibẹ. Iku, ọrun-apaadi, ati isa-oku yoo wa nibẹ. Bẹẹ ni, wọn yoo wa 
nibẹ. Nitori nigba ti O ba de, a o ṣi awọn Iwe naa. Nigba yii ni awọn ijọ ko-gbona-ko-tutu paapa ati awọn 
wundia alaigbọn marun-un nì yoo farahan. Jesu yoo si ya awọn agutan ati ewurẹ sọtọ. Nigba ti O ba de ni 
Yoo gba iṣakoso ijọba aye, nitori Tirẹ ni, awọn ẹgbẹlẹgbẹ ẹgbẹẹgbẹrun, ti i ṣe Iyawo Rẹ, ti ó wá lati ṣe iṣẹ 
isin fun Un yoo si wà pẹlu Rẹ. Ogo! Tuuba nisisinyi, tabi o di gbere ni yẹn. Ronu-piwada ki o to pẹ ju. Taji 
kuro láàárín awọn oku ki o si bẹ Ọlọrun ki O kun ọ pẹlu Ẹmi Rẹ, lai jẹ bẹẹ iwọ yoo padanu Iye Ainipẹkun. Ṣe 
bẹẹ bayi nigba ti akoko ṣi wa.

4. Ohùn Rẹ Dabi Iro Omi Pupọ

Wayi o, Kin ni awọn ọpọ omi duro fun? Gbọ bi a ti kọ Ọ ni Iwe Ifihan 17:15,

“...awọn omi ti iwọ ri ni, ... eniyan ati ẹya ati orilẹ ati oniru-un-ru ede ni wọn.”

Ohùn Rẹ dabi ti ogunlọgọ awọn eniyan ti n sọrọ. Kin ni o n ṣẹlẹ? Ibi Idajọ naa ni. Nitori awọn wọnyi ni 
ohùn awọn ogunlọgọ ẹlẹri ti o ti n jẹri nipa Kristi, ti n waasu Ihinrere Rẹ nipasẹ Ẹmi Mimọ. Yoo jẹ ohùn 
olukuluku eniyan ti o n da ẹlẹṣẹ ti ko fetisi ikilọ lẹjọ. Gaara ni a o gbọ ohùn awọn ojiṣẹ-Ohun-Ọlọrun mejeeje 
naa bi wọn ṣe kigbe fatafata. Awọn oniwaasu ododo ti wọn waasu agbara Jesu ti n gba ni la, ti wọn waasu 
itẹbọmi ni Orukọ Jesu, ti wọn waasu ifikunni ati agbara Ẹmi Mimọ, awọn ti Ọrọ Ọlọrun  ṣe  pataki  si  wọn  ju

aye wọn lọ; gbogbo wọn ni Ohùn Jesu Kristi nipasẹ Ẹmi Mimọ ni iran kọọkan lati ibẹrẹ de opin. Johanu 
17:20,

“Ki i si i ṣe kiki awọn wọnyi ni Mo n gbadura fun, ṣugbọn fun awọn pẹlu ti yoo gba Mi gbọ 
nipa ọrọ wọn.”

Njẹ o ti ro o wo ri bi ifoya yoo ṣe pọ to fun ẹnikan ti a dè tọwọ-tẹsẹ ti odo si n gbe lọ si ibi ti odo naa ti n 
ṣan lọ lati ori apata giga kan? Fi oju inu wo ariwo naa, bi ẹni yii ṣe n sunmọ iparun rẹ ti o daju. Bayi gẹlẹ ni 
ọjọ idajọ ti n bọ wa yoo ri nigba ti ariwo ọkẹ aimoye ohun naa yoo da ọ lẹbi fun ai ṣe igbọran si Ọrọ Ọlọrun ki 
o to pẹ ju. Gba ikilọ ni wakati ọ̀wọ̀ yii. Nitori ni wakati yii, a n kọ awọn ero ọkan rẹ silẹ ni Ọrun. Nibẹ awọn ero 
ọkan rẹ n sọrọ lohun rara ju ọrọ ẹnu rẹ lọ. Gẹgẹ bi Farisi nì ti o pe ara rẹ ni ohun ti kò jẹ́ ṣugbọn ti ko feti si 
Ohun-Oluwa titi ọkan rẹ fi díbàjẹ́, ti o si kun fun ibi titi ti o pẹ ju, bẹẹ naa ni eleyi jẹ ipe ikẹyin rẹ lati gbọ Ọrọ 
Ọlọrun ki o si gba A lati wọ inu Iye Ainipẹkun. Yoo ti pẹ ju nigba ti o ba doju kọ ogunlọgọ ohùn idajọ ati idanilẹbi 
si egbe.

Ṣugbọn ṣe o ti fi igba kan ri kiyesi bi ohùn omi ṣe lee dun to, ti o si lee tu ni lara to? Mo fẹran lati maa 
p'ẹja, bẹẹni mo si ni ifẹ lati maa wa ibi ti odo ti n súùfé kẹ́lẹ́kẹ́lẹ́ bi o ti n ṣan lọ, n o wa fi ẹyin lélẹ̀, ti n o si 
maa gbọ ọ bi iro odo yii ṣe n fun ọkan mi ni alaafia, ayọ ati itẹlọrun. Inu mi dun gidigidi lati ri i pe Idakọro mi n 
bẹ ninu Kristi ni ibi ti Ohun Ọlọrun ti n fọ alaafia gẹgẹ bi Ọrọ Omi Iyapa naa ti wi. Bawo ni o ṣe yẹ ki a kun fun 
ọpẹ to lati gbọ Ohùn ifẹ, itọju-ẹni, idari-ẹni ati idaabobo-ni Rẹ. Lọjọ kan a o gbọ Ohun aladun kan naa, ki i ṣe 
ni idajọ, ṣugbọn ni iki-ni-kaabọ fun awa ti a ti wẹ ẹṣẹ wa nu nipa Ẹjẹ Rẹ, ti O ti kun aye wa pẹlu Ẹmi Mimọ, tí 
a gbé igbesi aye wa ni ibamu pẹlu Ọrọ Ọlọrun. Kin ni o lee ṣe iyebiye ju ki a gbọ ọkẹ aimoye ohun ti n ki ni 
kaabọ, ki awọn ọkẹ aimoye naa ti wọn ti gbagbọ si Iye Ainipẹkun si rọgba yí ni ka? Aaa, ko si ohun ti o dabi 
eyi. Mo gbadura wi pe ki o gbọ Ohun Rẹ ki o ma si sé ọkan rẹ le bikoṣe wi pe ki o gba A gẹgẹ bi Ọba rẹ.

Aaa, i ba ti dara to bi o ba loye eyi. Omi ni o pa gbogbo aye rẹ́, ṣugbọn omi kan naa ni o gba Noa la, ti o 
si da gbogbo ilẹ aye si fun Noa. Feti si Ohun Rẹ, ohun awọn iranṣẹ Rẹ bi O ṣe n pe ọ si ironupiwada ati Iye.

5. Ni Ọwọ Ọtun Rẹ Ni Awọn Irawọ Meje Wa

“O ní irawọ meje ni ọwọ ọtun Rẹ”. Ko si aniani wi pe a ti mọn ṣaaju ninu ẹsẹ ogun ohun ti awọn irawọ 
meje wọnyi jẹ. “Ijinlẹ awọn irawọ meje yii ni awọn angẹli naa, (awọn ojiṣe-Ohun-Ọlọrun), ti igba ijọ mejeeje”. 
Ko si bi a ṣe lee ṣe aṣiṣe nipa eleyi lọnakọna nitori wi pe Oun Funrararẹ ni o tumọ Rẹ fun wa. Awọn irawọ 
meje wọnyi ni awọn ojiṣẹ-Ohun-Ọlọrun si igba ijọ meje ọtọọtọ. A kò darukọ wọn. A kan sọ fun wa wi pe meje 
ni wọn ni, ọkọọkan si igba ijọ kọọkan. Lati Igba Ijọ Efesu titi di Igba Ijọ Laodekia yii, olukuluku ojiṣẹ-Ohun-
Ọlọrun ni o mun Otitọ wa fun awọn eniyan lai fi igba kankan kuna lati ri i wi pe O jẹ Ọrọ Ọlọrun si Igba Ijọ naa 
pato. Olukuluku wọn di I mu. Wọn duro ṣinṣin ninu otitọ wọn si Imọlẹ ipilẹṣẹ naa. Bi igba ijọ kọọkan ṣe n fa 
sẹyin kuro lọdọ Ọlọrun ni ojiṣẹ-Ohun Rẹ olododo naa n pe igba Ijọ naa pada sinu Ọrọ Ọlọrun. Ọdọ Oluwa ni 
okun wọn ti wa, lai jẹ bẹẹ wọn ki ba ti lee bori iji naa laelae. Wọn wa ni ipamọ labẹ aabo Rẹ, nitori ko si 
ohunkohun ti o lee ja wọn gba kuro ni ọwọ Rẹ, bẹẹ ni ko si ohunkohun ti o lee yà wọn nipa kuro ninu Ifẹ Rẹ, i 
baa jẹ aisan, ewu, ihoho, ìyàn, ida, iye tabi iku.Wọn jọwọ ara wọn fun Un ni tootọ. Agbara-Rẹ-ti-ko-lopin si pa 
wọn mọ. Wọn ko bikita fun inunibini ti o ṣẹlẹ si wọn. Irora ati ifini-rẹẹrin-ẹlẹya jẹ ohun ti wọn fi fi ogo fun 
Ọlọrun wi pe O ka wọn yẹ lati jiya fun Un. Ni idupẹ fun igbala Rẹ, ina igbesi-aye wọn n jò pẹlu Iye Rẹ, o si n fi 
ifẹ, suuru, iwa-tutu, ikora-ẹni-ni-ijanu, iwa-pẹlẹ, ati jijẹ olootọ Rẹ han. Ọlọrun si ṣe alatilẹyin wọn pẹlu iṣẹ-ara, 
ami, ati iṣẹ-iyanu. Wọn pe wọn ni a-gba-were-mẹsin ati alakatakiti. Awọn ẹgbẹ ẹlẹsin-ti-o-fi-eniyan-rọpo-Ẹmi 
Mimọ bu ẹnu-àtẹ́ lu wọn, wọn si fiwọn ṣe ẹlẹya, ṣugbọn awọn ṣe olootọ si Ọrọ naa.

Ki i ṣe ohun ti o nira lati gba ẹkọkẹkọ gbọ ati lati jẹ olootọ si i. Eleyi rọrun, nitori wi pe eṣu ni o wa lẹyin rẹ 
gbọingbọin. Ṣugbọn ohun miiran ni lati jẹ olootọ si Ọrọ Ọlọrun ati lati pada si ohun ti Ọrọ naa mu jade ni 
atetekọṣe ni Pẹntikọsti.

Lai pẹ yii ọkunrin kan sọ fun mi wi pe Ijọ Aguda ní lati jẹ ijọ otitọ nitori o ti jẹ olootọ si ohun ti o gbagbọ lati 
irandiran, ati nitori wi pe o n tẹsiwaju lati maa dagba sii lai yipada. Ṣugbọn eyi ko ri bẹẹ rara. Ijọ-kijọ ti ijọba ba 
tilẹyin, ti o si jẹ wi pe ẹkọ-adamọn tirẹ, ti ki i ṣe Ọrọ Ọlọrun rara ni o ní, ti ko si ni ifarajọ iṣẹ iriju-iwaasu ti yoo 
mu eṣu binu, dajudaju iru ijọ bẹẹ lee tẹsiwaju. Eleyi kọ ni idiwọn. Ṣugbọn nigba ti a ba wo ẹgbẹ kekere naa ti 
a fi ayùn rẹ, ti a fi bọ́ kin-in-ni-un, ti a ṣe inunibini si, ti a tì sihin-sọhun, ṣugbọn ninu gbogbo rẹ, ti o jẹ olootọ si 
Ọrọ Ọlọrun-dajudaju eyi ni lati jẹ Ọlọrun.Bi wọn ṣe ṣẹgun ija igbagbọ wọn ti wọn si tẹsiwaju di oni: EYI ni iṣẹ 
iyanu naa.

Itunu yii ko wà fun awọn ojiṣẹ-Ohun-Ọlọrun igba ijọ mejeeje nikan. Gbogbo onigbagbọ otitọ kọọkan ni o 
n bẹ ni ọwọ Ọlọrun ti o si lee jẹ anfaani ifẹ ati agbara Rẹ, kí o si gba ẹkunrẹrẹ anfaani ohun gbogbo ti Ọlọrun 
jẹ́ si onigbagbọ. Ohun ti Ọlọrun fi fun ojiṣẹ-Ohun-Ọlọrun naa, ati ọna ti O fi n bukun un, ti O si fi n lo o, jẹ 
apẹẹrẹ inu-rere Rẹ si gbogbo onigbagbọ ati ikẹ Rẹ si GBOGBO ẹya ara Rẹ. Amin.

6. Idà Oloju Meji

“Lati ẹnu Rẹ ni Ida Oloju Meji ti jade”. Ni Iwe Heberu 4:12, “Nitori Ọrọ Ọlọrun yè, O si ni 
agbara, O si mun ju idakida oloju meji lọ, O si n gún ni ani titi de pinpin ọkan ati ẹmi niya, ati 
orike ati inu egungun, Oun si ni Olumọ ero inu ati ete ọkan”.

Lati ẹnu Rẹ ni Ida Oloju Meji Ti o mun ṣanṣan Eyi Ti i ṣe ỌRỌ ỌLỌRUN ti jade. Iwe Ifihan 19:11-16,

“Mo si ri Ọrun ṣi silẹ, si wo o, ẹṣin funfun kan; Ẹni Ti o si joko lori rẹ ni a n pe ni Olododo ati 
Olootọ, ninu Ododo ni O si n ṣe idajọ Ti o si n jagun.

Oju Rẹ dabi Ọwọ Ina, ati ni ori Rẹ ni ade pupọ wa; O si ni Orukọ kan ti a kọ ti ẹnikẹni ko 
mọn, bikoṣe Oun Tikararẹ.

A si wọ Ọ ni aṣọ ti a tẹ̀ bọ inu ẹjẹ: a si n pe Orukọ Rẹ ni Ọrọ Ọlọrun.

Awọn ogun ti n bẹ ni Ọrun ti a wọ ni aṣọ ọ̀gbọ̀ wiwẹ, funfun ati mimọ, si n tọ Ọ lẹyin lori ẹṣin 
funfun.

Ati lati ẹnu Rẹ ni Ida mimu ti n jade lọ, ki O lee maa fi I ṣa awọn orilẹ-ede: Oun o si maa fi 
ọpa irin ṣe akoso wọn: O si n tẹ ifunti irunu ati ibinu Ọlọrun Olodumare.

O si ni lara aṣọ Rẹ ati ni itan Rẹ Orukọ kan ti a kọ: ỌBA AWỌN ỌBA, ATI OLUWA 
AWỌN OLUWA“.

Johanu 1:48,

“Nataniẹli wi fun Un pe, Nibo ni Iwọ ti mọn mi? Jesu dahun, O si wi fun un pe, Ki Filipi to pe 
ọ, nigba ti iwọ wa labẹ igi ọpọtọ Mo ti ri ọ”.

Bi o ṣe ri ni yii. Nigba ti O ba de, Ọrọ Ọlọrun naa yoo doju ija kọ gbogbo orilẹ-ede ati gbogbo eniyan. Ko 
sì sí ẹnikẹni ti yoo lee kọju ija si I. Yoo fi ohun ti o wa ni olukuluku ọkan han gẹgẹ bi o ti ṣe si Nataniẹli. Ọrọ 
Ọlọrun yoo fi ẹni ti o ṣe ifẹ Ọlọrun ati ẹni ti ko ṣe E han. Yoo fi iṣẹ ikọkọ olukuluku ati idi ti o fi ṣe wọn han. Yoo 
pin niya. Bayi ni Iwe Roomu 2:3 ti wi,

“Ati iwọ ọkunrin naa ti n ṣe idajọ awọn ti n ṣe iru ohun bawọn ni, ti iwọ si n ṣe bẹẹ naa, iwọ ro 
eyi pe iwọ o yọ ninu idajọ Ọlọrun?”

Bẹẹ ni O tẹsiwaju lati sọ bi Ọlọrun yoo ti ṣe idajọ awọn eniyan. Ohun ni yii ni ẹsẹ karun-un de ẹsẹ 
kẹtadinlogun. A o da ọkan lile ti o kọ̀ lati ronupiwada lẹjọ. A o da iṣẹ ọwọ eniyan lẹjọ. A o da ète ati ero ti o wa 
lẹyin awọn iṣẹ wọnyi lẹjọ. Koni si ojuṣaaju niwaju Ọlọrun, ṣugbọn gbogbo eniyan ni Ọrọ Ọlọrun yoo da lẹjọ lai 
yọ ẹnikẹni silẹ. Awọn ti o gbọ ti ko kọbiara si I ni a da lẹjọ nipasẹ Ohun ti wọn gbọ. Awọn ti wọn sinmi le E, ti 
wọn wi pe awọn gba A gbọ ṣugbọn ti wọn ko fi ṣe iwa hu ni A o da lẹjọ. Gbogbo ohun ikọkọ ni yoo di kedere, 
a o si polohungo rẹ lati ori orule. Aaa, nigba naa gan an ni a o wa loye gbogbo itan-aye. Ko si ni si aṣiri 
kankan ti a ko ni sọ di mímọ̀ lati ibẹẹrẹ de opin aye.

Ṣugbọn njẹ o mọn wi pe Ọlọrun n fi ohun ikọkọ ọkan awọn ọkunrin ati obinrin han ni igba ijọ ti a n gbe 
inu rẹ yii? Tani ẹni naa ti o lee fi ikọkọ ọkan han bikoṣe Ọrọ Ọlọrun Funrarẹ? Iwe Heberu 4:12,

“Nitori Ọrọ Ọlọrun ye, O si ni agbara, O si mun ju idakida oloju meji lọ, O si n gun ni, ani titi 
de pinpin ọkan ati ẹmi niya, ati orike ati ọra inu egungun, Oun si ni olumọn ero inu ati ete 
ọkan.”

Ọrọ Ọlọrun ni. O n ṣe ohun ti a ran An lati ṣe nitori Oun (Ọrọ Ọlọrun) kun fun agbara. Ẹmi kan naa Ti o 
wa ninu Jesu (Ọrọ Ọlọrun) Ti o tun wa bayi ninu ijọ lẹẹkan si ní opin igba yii gẹgẹ bi ami ikẹyin, Ti o n 
gbiyanju lati dari awọn eniyan kuroninu idajọ nitori awọn ti o kọ̀ Ọ́ (Ọrọ Ọlọrun) ti wa ninu idajọ na, ti wọn n 
kan An mọ agbelebu lakọtun. Iwe Heberu 6:6,

“Ti wọn si ti ṣubu kuro, ko lee ṣe i ṣe lati sọ wọn di ọtun si ironupiwada, nitori wọn tun kan 
Ọmọ Ọlọrun mọ agbelebu si ara wọn ni ọtun, wọn si doju ti I ni gbangba.”

Pọọlu wi pe Ọrọ Ọlọrun wá pẹlu agbara ati ohùn. Ọrọ Ọlọrun Ti a waasu fi ara Rẹ han ni tootọ. Gẹgẹ bi 
ida amubi-ina ti n ge ni, O lọ si inu ẹ̀rí ọkan awọn eniyan, ati bi abẹfẹlẹ dokita-oniṣẹ-abẹ O ge awọn arun 
danu O si tu awọn onde silẹ. Ni ibi gbogbo ti awọn onigbagbọ akọkọ lọ, “ni wọn ti n tẹsiwaju ti wọn n waasu 
Ihinrere (Ọrọ Ọlọrun), Ọlọrun si n fi idi Ọrọ naa mulẹ pẹlu awọn ami ti n tẹle E”. A mu awọn olókùnrùn ni ara 
da, a le awọn ẹmi aimọ jade, wọn si fi ede-titun sọrọ. Ọrọ Ọlọrun ni yii, Ti o di Aaye mi oju ìṣe. Ọrọ yii ko fi

igba kan ri ṣákìí ni ẹnu awọn onigbagbọ oniwa-bi-Kristi. Ati ni igba ijọ ikẹyin yii Ọrọ naa ní agbara, O si tobi 
ninu Aya Ọrọ Ọlọrun tootọ ju ti igbakugba lọ. Aaa, ẹyin agbo agutan kekere, ẹyin ẹgbẹ kekere, ẹ maa di Ọrọ 
naa mun, ẹ kun ẹnu ati ọkan yin pẹlu Rẹ, ni ọjọ kan Ọlọrun yoo fun yin ni Ijọba naa.

7. Oju Rẹ Dabi Oòrùn

“Irisi Rẹ dabi oorun ti o n fi gbogbo agbara rẹ ran.”

Iwe Matiu 17:1-13,

“Lẹyin ijọ mẹfa Jesu mun Peteru, ati Jakọbu, ati Johanu arakunrin rẹ, O si mun wọn wa 
sori oke giga ni apakan.

Ara Rẹ si yipada niwaju wọn: oju Rẹ si n ran bi oorun, aṣọ Rẹ si funfun, o dabi imọlẹ.

Si wo o, Mose ati Elija yọ si wọn, wọn n ba A sọrọ.

Peteru si dahun o si wi fun Jesu pe, Oluwa, o dara fun wa lati maa gbe ihin: bi Iwọ ba fẹ, 
awa o pa agọ mẹta sihin; ọkan fun Ọ, ati ọkan fun Mose, ati ọkan fun Elija.

Bi o ti n wi lọwọ, wo o awọsanma didan ṣiji bo wọn: si wo o, Ohùn kan lati inu awọsanma wa, 
Ti o wi pe, Eyiyi ni Ayanfẹ Ọmọ Mi, Ẹni Ti inu Mi dun si gidigidi; ẹ maa gbọ Tirẹ.

Nigba ti awọn ọmọ-ẹyin Rẹ gbọ, wọn da oju wọn bolẹ, ẹru siba wọn gidigidi.

Jesu si wa, O fi ọwọ ba wọn, O si wi pe, Ẹ dide, ẹ má bẹru.

Nigba ti wọn si gbe oju wọju soke, wọn ko ri ẹnikan, bikoṣe Jesu nikan.

Bi wọn si ti n ti ori oke sọkalẹ, Jesu kilọ fun wọn pe, Ẹ maṣe sọrọ iran naa fun ẹnikan, titi 
Ọmọ-eniyan yoo fi tun jinde kuro ninu oku.

Awọn ọmọ-ẹyin rẹ si bi I lere, wi pe, Eeṣe ti awọn akọwe ha fi wi pe Elija ni yoo tete kọ de?

Jesu si dahun O wi fun wọn pe, lootọ ni, Elija yoo tete de yoo si mun nnkan gbogbo pada si 
ipo.

Ṣugbọn Mo wi fun yin pe, Elija ti de naa, wọn ko si mọn ọn, ṣugbọn wọn ti ṣe ohunkohun ti o 
wu wọn si i.

Gẹgẹ bẹẹ naa pẹlu ni Ọmọ-eniyan yoo jiya pupọ lọdọ wọn. Nigba naa ni o ye awọn ọmọ-
ẹyin Rẹ pe, Johanu Baptisti ni ẹni ti O n sọrọ rẹ fun wọn“.

Ninu Iwe Matiu 16:28 ti o ṣaaju Iwe Matiu 17:1-13, Jesu ti wi pe,

“Ẹlomiran wa ninu awọn ti o duro nihin yii, ti ki yoo ri iku titi wọn yoo fi ri Ọmọ Eniyan Ti yoo 
maa bọ ni Ijọba Rẹ.”

Awọn Apọsteli mẹta naa si ri eyi bẹẹ gẹlẹ, wọn ri eto bibọ Rẹ lẹẹkeji. Wọn ri I ti a pa A larada nibẹ lori 
oke. Aṣọ Rẹ funfun gboo, imọlẹ oju Rẹ si dabi oorun ti n ran ninu ẹkunrẹrẹ agbara rẹ. Bi O ti fi ara han lori 
oke yii, Mose ati Elija duro ni ẹgbẹ ọtun ati osi Rẹ. Bi yoo ṣe pada wa gẹlẹ ni yii. Ni tootọ, Elija ni yoo kọkọ wa 
ti yoo yi ọkan awọn ọmọ (Iyawo Kristi) pada si Ẹkọ Igbagbọ Ọrọ Ọlọrun awọn baba Apọsteli. Iwe Malaki 4:5-
6,

“Wo o, Emi oran wolii Elija si yin, ki ọjọ nla-nla Oluwa, ati ọjọ ti o ni ẹru to de.

Yoo si pa ọkan awọn baba da si ti ọmọ, ati ọkan awọn ọmọ si ti awọn baba wọn, ki Emi ki o 
ma ba wa fi aye gẹgun.“

Bayi, Israẹli ti di orilẹ-ede. A ti fi idi rẹ mulẹ bayi o si ti ni awọn ọmọ ogun ori ilẹ, ati ti oju omi tirẹ. O ti ni 
ile iṣẹ-ifiwe-ranṣẹ, asia ati awọn ohun gbogbo ti o jẹmọ jijẹ orilẹ-ede. Ṣugbọn a ko i ti i mun ẹsẹ Ọrọ Ọlọrun 
kan Ti o wi pe, “....tabi a ha lee bi orilẹ-ede ni ẹ̀rinkan?...” Iwe Aisaya 66:8. Ọjọ imuṣẹ rẹ n bọ kankan. Igi 
ọpọtọ ti ruwe. Awọn ọmọ Israẹli n duro de Mesaya naa. Wọn n foju si ọna fun Un, laipẹ a o mun ireti wọn ṣẹ. 
A o tun Israẹli bi nipa Ẹmi Ọlọrun nitori o ku fẹẹrẹfẹ ki Imọlẹ ati Iye rẹ di mímọ̀ fun un.

Ni Ifihan 21:23,

“Ilu naa ko si ni i wa oorun, tabi oṣupa, lati maa tan imọlẹ si i. Nitori pe ogo Ọlọrun ni o n tan

imọlẹ si i. Ọdọ Agutan si ni fitila rẹ.”

Eyi ni Jerusalẹmu Titun naa. Ọdọ Agutan naa yoo wà ni Ilu naa, ati nitori Ifarahan-isọkalẹ Rẹ a ko ni nilo 
imọlẹ kankan nibẹ, eyi ni wi pe oorun ko ni là, ko si ni ran nibẹ nitori Oun Tikalararẹ ni Oorun ati Imọlẹ ibẹ. 
Awọn orilẹ-ede ti n wa sinu rẹ yoo rin ninu Imọlẹ Re. Inu rẹ ko ha dun wi pe ọjọ yii ti fẹẹrẹ de bi? Johanu ri ọjọ 
yii ti n bọ. Bẹẹ ni, Jesu Oluwa tete de!

Malaki 4:1-3,

“Ṣaa kiyesi i, ọjọ naa n bọ ti yoo maa jo bi ina ileeru; ati gbogbo awọn agberaga, ati gbogbo 
awọn oluṣe buburu yoo dabi akeku koriko: ọjọ naa ti n bọ yoo si jo wọn run, ni Oluwa awọn 
Ọmọ-ogun wi, ti ki yoo fi ku gbongbo, tabi ẹka fun wọn.

Ṣugbọn Oorun Ododo yoo la, ti Oun ti imularada ni iyẹ-apa Rẹ, fun ẹyin ti o bẹru Orukọ Mi; 
ẹyin o si jade lọ, ẹyin o si maa dagba bi awọn ẹgbọrọ maalu inu agbo.

Ẹyin o si tẹ awọn eniyan buburu mọlẹ: nitori wọn o jasi eeru labẹ atẹlẹsẹ yin ni ọjọ naa ti 
Emi o da, ni Oluwa awọn Ọmọ-ogun wi.“

Oun tun niyẹn lẹẹkan sii. OORUN naa n fi gbogbo agbara Rẹ ràn. Aaa, itanṣan agbara Ọmọ Ọlọrun n 
tan ni aarin ọpa fitila wura meje. Nibẹ ni O duro, Oludajọ naa, Ẹni naa Ti o jiya Ti o si ku fun wa. O gba ibinu 
idajọ Ọlọrun si ori ara Rẹ. O da nikan tẹ ifunti ti ọti ibinu Ọlọrun kikoro. Gẹgẹ bi a ti sọ ṣaaju, si ẹlẹṣẹ, Ohun 
Rẹ dabi iro omi ti n sọkalẹ si ori apata tabi iji ti n kọlu bebe alapata, bi i wi pe yoo ya á. Ṣugbọn si ẹni-mimọ, 
Ohun Rẹ dabi ohun odo ti n kọrin aladun bi o ti n sinmi pẹlu itẹlọrun ninu Kristi. Bi O ṣe n tan Imọlẹ itanṣan 
ifẹ Rẹ, ti N tu ni lara, si ori wa, O wi pe, “Ma bẹru, Emi ni Ẹni ti O ti wa, Ẹni ti o nbẹ, Ẹni ti o n bọwa; Emi ni 
Olodumare. Lẹhin Mi ko si ẹlomiran. Emi ni Alfa ati Omega, Emi ni GBOGBO rẹ”. Oun ni Lili Afonifoji, Irawọ 
Owurọ Ti o mọlẹ. Oun ni Arẹwa Julọ láàárín ẹgbẹrun mẹwa si ọkan mi. Bẹẹ ni, Ọjọ nla nì ti ṣetán lati là, ti 
Oorun Ododo yoo là pẹlu iwosan ni iyẹ apa Rẹ.

KRISTI AJAGUN ṢẸGUN

Ifihan 1:17,18,

“Nigba ti mo ri I, mo wolẹ ni ẹsẹ Rẹ bi ẹni ti o ku. O si fi ọwọ ọtun Rẹ le mi, O wi fun mi pe, 
Maṣe bẹru: Emi ni Ẹni Iṣaaju ati Ẹni Ikẹyin:

Emi ni Ẹni Ti o n bẹ laaye, Ti o si ti ku: si kiyesi i, Emi si n bẹ laaye sii titi lae, Amin; Mo si 
ni kọkọrọ iku ati ti ipo-oku“.

Ko si ẹda alaaye ti o lee duro tiiri si ẹkunrẹrẹ agbara iran yii. Lai ni imi ninu mọ, Johanu digbo-lulẹ si ẹsẹ 
Rẹ bi ẹni wi pe o ti ku. Ṣugbọn ọwọ́ Oluwa ninu ifẹ kan an, Ohùn ibukun si wi pe, “Maṣe bẹru. Maṣe foya. 
Emi Ni Ẹni Iṣaaju ati Ẹni Ikẹyin. Emi Ni o n bẹ laaye Ti o si ti ku; si kiyesi i Emi si n bẹ laaye sii titi laelae”. Kin 
ni o wà ti n bani lẹru? Idajọ ti o wá si ori Rẹ lori Igi Agbelebu, ni iboji ati ni igba ti O sọkalẹ re ipo-oku jẹ nitori 
tiwa. O gba gbogbo ẹkunrẹrẹ ipalara ti ọgbẹ ẹṣẹ, kò sì wásí idalẹbi kankan mọ bayi fun awọn ti o wa ninu 
Kristi Jesu. Fun ami idaniloju “Agbẹjọro” wa ni “Adajọ” wa. Oun ni “Agbẹjọro” ati “Adajọ”. Gẹgẹ bi Adajọ a “ti 
yanju ẹjọ́ naa” - O ti pari. Nitori naa, ko si idalẹbi mọ nisinsinyi. Eeṣe ti ijọ fi gbọdọ bẹru? Ileri wo ni O ti kuna 
lati mu ṣẹ niwaju wa ri? Eeṣe ti ijọ fi ni lati bẹru ijiya tabi iku? Gbogbo rẹ ni a ti ṣẹgun. Nihin ni a ri Ajagun-
ṣẹgun nla naa. Nihin ni a ri Ẹni Ti o ṣẹgun aye ti a rí, ati eyi ti a ko fojuri. Ko dabi Alexander, ẹni ti o ṣẹgun aye 
nigba ti o jẹ ẹni ọdun mẹtalelọgbọn ti ko si mọn ibi ti oun tun lee ya si lati ṣẹgun, o si ku gẹgẹ bi ẹru ẹṣẹ ati 
igbe-aye jẹguduragudu. Ko dabi Napoleon, ẹni ti o ṣẹgun gbogbo orilẹ ede awọn oyinbo, ṣugbọn a ṣẹgun rẹ 
ni Waterloo, a si le e lọ si ilu Elba ni igbẹyin-gbẹyin, nitori wi pe a ṣẹgun rẹ. Ṣugbọn ko si ohunkohun ti o lee 
ṣẹgun Kristi. Ẹni Ti o sọkalẹ ni O ti goke kọjaohun gbogbo bayi, ati Oun ni a ti fun ni Orukọ kan Ti o ga ju 
gbogbo orukọ lọ. Bẹẹ ni, O ṣẹgun iku, ọrun-apaadi, ati iboji, o si ni kọkọrọ wọn lọwọ. Ohun ti O tú silẹ, a tú u 
silẹ, ohun ti O de, a dè é. Ko si iyipada fun ohun ti O ba ṣe. Ko si ajagun-ṣẹgun ṣaaju Rẹ, ko si ajaṣẹgun 
miiran ayaafi Oun. Oun nikan ni Olugbala, Olurapada. Oun ni Ọlọrun KANṢOṢO: Orukọ Rẹ si ni, “Jesu 
Kristi Oluwa”.

“Maṣe bẹru, Johanu. Maṣe bẹru, agbo kekere, ohun gbogbo ti Mo jẹ niẹ jẹ́ ajogun si. Gbogbo agbara Mi 
tiyin ni. Gbogbo agbara Mi ti o lee ṣe ohun gbogbo jẹ tiyin bi Mo ti duro láàárín yin. Emi ko wá lati fun yin ni 
ẹ̀rù ati ijakulẹ, ṣugbọn ifẹ ati igboya ati bátiíṣe é. Gbogbo agbara ni a ti fifun Mi, o si jẹ tiyin lati lo. Ẹ sọ Ọrọ 
naa, Emi yoo si mu Un ṣẹ. Eyi ni majẹmu ti Mo ba yin da, ko si lee kuna laelae”.

AWỌN IRAWỌ MEJE ATI ỌPA FITILA MEJE

Iwe Ifihan 1:20,

Ìwàásù lati ẹnu

William Marrion Branham
"... Ati ni ọjọ́ ohùn angẹli keje ..." Ifihan 10:7

“Ohun ijinlẹ ti irawọ meje naa ti iwọ ri ni ọwọ ọtun Mi ati ọpa fitila wura meje naa. Irawọ meje 
ni awọn angẹli ijọ meje naa: ati ọpa fitila wura meje naa ti iwọ ri ni awọn ijọ meje.”

A ti mọn otitọ awọn ijinlẹ mejeeji wọnyi. Aaa, a ko i ti i fi ẹni ti awọn ojiṣẹ-Ohun-Ọlọrun mejeeje naa jẹ 
han, ṣugbọn nipa iranlọwọ Ọlọrun, a o ṣe bẹẹ, a o si sọ ijinlẹ naa di mímọ̀. A mọn awọn igba ijọ meje naa. A 
ti kọ wọn silẹ lẹsẹẹsẹ ninu Ọrọ Ọlọrun, a o si fi ẹnu ba wọn ni ọkọọkan titi ti a o fi de igba ijọ ikẹyin ti a wa 
ninu rẹ yii.

Bi a o ṣe mun ẹkọ wa lori ori Bibeli yii wa si opin, wo Kristi gẹgẹ bi O ti duro nibẹ, ni aarin ọpa fitila wura 
pẹlu awọn irawọ meje naa ni ọwọ ọtun Rẹ. Aaa, o pabanbari lati wo O Ti o duro nibẹ ni ipo Rẹ gẹgẹ bi 
Ọlọrun Ẹni Ti o ga julọ. Oun ni Adajọ, Alufaa, Ọba, Idì, Ọdọ-Agutan, Kin-ni-un, Alfa, Omega, Ibẹẹrẹ ati Opin, 
Baba, Ọmọ, ati Ẹmi Mimọ, Ẹni Ti o ti wa, Ẹni Ti o wa, Ẹni Ti o si n bọ wa, Olodumare, Ẹni Ti o jẹ ohun 
GBOGBO NINU OHUN GBOGBO. Nibẹ ni O wa, Olupilẹṣẹ ati Alaṣepe naa. Ọdọ-Agutan naa Ti o yẹ! O fi 
ikayẹ Rẹ daniloju bi Oun Tikararẹ ti ra igbala wa. Wayi o, O duro ninu gbogbo agbara Rẹ ati gbogbo Ogo Rẹ 
pẹlu ohun gbogbo ti a fi le E lọwọ gẹgẹ bi Adajọ.

Bẹẹ ni nibẹ ni O duro láàárín awọn ọpa fitila naa, pẹlu awọn irawọ ni ọwọ Rẹ. Àṣàálẹ́ ni, nitori nigba naa 
ni a maa n lo fitila fun imọlẹ, igba naa si ni awọn irawọ maa n tan, ti wọn si maa n gba imọlẹ oorun tan. 
Okunkun ti ṣu. Ijọ n rin nipa igbagbọ ninu okunkun naa. Oluwa rẹ fi aye silẹ, ṣugbọn Ẹmi Mimọ ṣi n tan 
nipasẹ Ijọ, Ti n fi Imọlẹ han fun aye ogbologbo ti a ti gẹgun ẹṣẹ fun yii. Awọn irawọ naa n gba imọlẹ Kristi tan 
pẹlu. Imọlẹ kan ṣoṣo ti wọn ni, Tirẹ ni, okunkun ma kuku ṣu bo ilẹ o! Otutu ẹmi n mun. Sibẹ nigba ti O de si 
aarin ijọ, Imọlẹ a tan, ara a si ya gaaga. A si fun ijọ ni agbara, nipasẹ Rẹ ijọ n ṣe awọn iṣẹ ti Oun naa ṣe.

I ba dara bi a ba lee yọju wo O ni imọlẹ fìrí bi Johanu ṣe wo O. Iru awọn ẹgbẹ eniyan wo ni o yẹ ki a jẹ, 
nigba ti a ba duro niwaju Rẹ ni Ọjọ naa.

Bi o ko ba ti i fi igbesi-aye rẹ fun Un, jọ̀wọ́, jọ̀wọ́ ọkan rẹ fun Ọlọrun ni wakati yii. Kunlẹ ni ibi ti o wa gẹlẹ, 
ki o si beere fun idariji awọn ẹṣẹ rẹ ki o si jọ̀wọ́ igbesi-aye rẹ fun Un. Nigba naa, a o wa jọ jumọ gbiyanju lati 
lọ si inu awọn Igba Ijọ Mejeeje papọ; bi a o si ṣe ṣe bẹẹ mo n gbadura wi pe ki Ọlọrun ran iranṣẹ Rẹ aláìyẹ yii 
lọwọ lati ṣi Ọrọ Rẹ paya fun ọ.


